
INTEGREIDDIO A LLYWODRAETHU STRATEGOL
 

Diben yr Atodiad 

Diben yr atodiad hwn yw egluro sut mae Llais y Plentyn yn cael 

ei integreiddio i drefniadau llywodraethu, arweinyddiaeth a 

gwneud penderfyniadau strategol Cyngor Gwynedd. Mae’n 

ymateb yn benodol i’r elfen o’r strategaeth sy’n nodi bod y tair 

ffrwd gyfranogiad yn dod ynghyd drwy Fforwm Ieuenctid 

Gwynedd, a bod y fforwm hwn yn darparu mecanwaith 

cydnabyddedig i gyflwyno lleisiau plant a phobl ifanc yn 

uniongyrchol i arweinwyr, rheolwyr ac aelodau etholedig. 

Mae’r atodiad yn disgrifio’r llif o leisiau plant a phobl ifanc o’r 

lefel leol i’r lefel strategol; rôl Fforwm Ieuenctid Gwynedd; 

cyfraniad aelodau etholedig; cyfrifoldebau swyddogion a 

gwasanaethau; a’r ffordd y bydd y Cyngor yn sicrhau bod llais 

plant a phobl ifanc yn rhan weithredol o bolisi, cynllunio, 

blaenoriaethu a gwneud penderfyniadau. 

Nid yw’r trefniadau hyn yn disodli cyfrifoldebau statudol na 

phrosesau penderfynu ffurfiol y Cyngor. Maent yn cryfhau’r 

prosesau hynny drwy sicrhau bod profiadau, safbwyntiau a 

blaenoriaethau plant a phobl ifanc yn cael eu hystyried yn 

systematig cyn, yn ystod ac ar ôl penderfyniadau sy’n effeithio 

arnynt. 

 

Datganiad polisi 

 

Bydd Cyngor Gwynedd yn sicrhau bod Llais y Plentyn yn rhan 

weladwy, drefnus ac atebol o’i drefniadau llywodraethu 

corfforaethol. Bydd y Cyngor yn defnyddio Fforwm Ieuenctid 

Gwynedd fel y prif fecanwaith sirol i ddod â lleisiau plant a 

phobl ifanc at ei gilydd ar draws tair ffrwd gyfranogiad: 

Addysg, Gwasanaeth Ieuenctid a Gwasanaethau. 

Bydd y trefniadau hyn yn sicrhau bod plant a phobl ifanc yn 

cael cyfle i godi materion sy’n bwysig iddynt, ymateb i faterion 

y mae’r Cyngor yn eu datblygu, a chyfrannu at flaenoriaethau 

strategol. Bydd arweinwyr, rheolwyr ac aelodau etholedig yn 

gwrando ar y safbwyntiau hyn, yn eu hystyried wrth wneud 

penderfyniadau, ac yn darparu adborth clir ar yr hyn sydd 

wedi digwydd o ganlyniad i gyfraniad plant a phobl ifanc. 

Egwyddorion llywodraethu 
 

Llais fel rhan o lywodraethu, nid fel gweithgaredd ar wahân 

Bydd llais plant a phobl ifanc yn cael ei ystyried fel rhan o 

drefniadau penderfynu, cynllunio a gwerthuso’r Cyngor, nid fel 

ymgynghoriad atodol ar ddiwedd proses. 

 

Llwybr clir o’r lleol i’r strategol 

Bydd materion a godir mewn ysgolion, grwpiau ieuenctid, 

gwasanaethau a chymunedau yn gallu symud drwy fforymau 

lleol a rhanbarthol i Fforwm Ieuenctid Gwynedd ac, lle bo’n 

briodol, ymlaen i dimau rheoli, aelodau etholedig neu 

bwyllgorau. 

 

Cyswllt democrataidd uniongyrchol 

Bydd aelodau etholedig yn chwarae rhan bwysig wrth wrando 

ar leisiau pobl ifanc, esbonio prosesau democrataidd, a 

sicrhau bod barn plant a phobl ifanc yn cael ei hystyried mewn 

penderfyniadau perthnasol. 

 

Atebolrwydd ac adborth 

Bydd materion a godir gan blant a phobl ifanc yn cael ymateb 

clir. Lle mae camau gweithredu’n bosibl, bydd cyfrifoldeb ac 

amserlen yn cael eu nodi. Lle nad yw newid yn bosibl, bydd 

rhesymau’n cael eu hesbonio’n onest ac yn briodol. 

 

 

Cynhwysiant a chynrychiolaeth deg 

Bydd y Cyngor yn rhoi sylw penodol i sicrhau bod y trefniadau 

yn cynnwys plant a phobl ifanc o wahanol ardaloedd, 

cefndiroedd a phrofiadau, gan gynnwys y rhai sydd mewn 

perygl o gael eu tangynrychioli. 

  



 5 

Y model corfforaethol 
 

Mae’r model corfforaethol yn seiliedig ar dair ffrwd 

gyfranogiad gydgysylltiedig. Mae pob ffrwd yn darparu llwybr 

i blant a phobl ifanc leisio barn mewn cyd-destun sy’n 

berthnasol i’w profiad, ac mae pob ffrwd yn cyfrannu at 

Fforwm Ieuenctid Gwynedd ar lefel sirol. 

 

Ffrwd Prif ffynonellau llais Sut mae’n cyfrannu at 

lywodraethu strategol 

Llais Ni: Ysgolion Cynghorau ysgol, 

fforymau dysgwyr, 

trafodaethau dosbarth, 

arolygon dysgwyr, 

grwpiau llesiant ac 

adborth drwy 

drefniadau ysgolion. 

Yn sicrhau bod profiadau 

dysgwyr o ddysgu, 

llesiant, perthyn a bywyd 

ysgol yn gallu dylanwadu 

ar flaenoriaethau addysg, 

hunanwerthuso, cynllunio 

gwelliant a 

phenderfyniadau sirol 

perthnasol. 

Llais Ni: 

Gwasanaeth 

Ieuenctid 

Clybiau ieuenctid, 

prosiectau cymunedol, 

fforymau ieuenctid lleol 

a rhanbarthol, 

arolygon, 

gweithgareddau 

anffurfiol a chyfleoedd 

digidol. 

Yn sicrhau bod materion 

sy’n bwysig i bobl ifanc 

mewn cymunedau yn 

cael eu clywed, eu trafod 

a’u trosglwyddo i’r lefel 

sirol, gan gynnwys lleisiau 

pobl ifanc nad ydynt bob 

amser yn ymgysylltu drwy 

addysg ffurfiol. 

Llais Ni: 

Gwasanaethau 

Gwasanaethau gofal, 

llesiant, cyfiawnder 

ieuenctid, partneriaid 

trydydd sector, 

grwpiau arbenigol a 

gwasanaethau eraill 

sy’n gweithio gyda 

phlant a phobl ifanc. 

Yn sicrhau bod profiadau 

plant a phobl ifanc sy’n 

defnyddio 

gwasanaethau penodol 

yn cyfrannu at ddylunio, 

darparu, gwerthuso a 

gwella gwasanaethau ar 

draws y Cyngor. 

 

Y llif llywodraethu 
 

Mae’r trefniadau’n gweithio fel llif clir. Mae hyn yn sicrhau 

nad yw llais plant a phobl ifanc yn aros mewn grwpiau lleol, 

ond yn gallu teithio i’r mannau lle caiff penderfyniadau eu 

gwneud, ac wedyn dychwelyd at bobl ifanc drwy adborth. 

Cam Beth sy’n digwydd Pwy sy’n gyfrifol 

1. Casglu llais yn 

lleol 

Plant a phobl ifanc yn rhannu barn 

drwy ysgolion, clybiau ieuenctid, 

grwpiau gwasanaeth, arolygon, 

gweithgareddau digidol neu 

drafodaethau gyda gweithwyr y 

maent yn ymddiried ynddynt. 

Ysgolion, Gwasanaeth 

Ieuenctid, 

gwasanaethau 

perthnasol, partneriaid a 

gweithwyr uniongyrchol. 

2. Trafod yn 

rhanbarthol 

Fforymau rhanbarthol Arfon, Dwyfor 

a Meirionnydd yn adnabod 

themâu, blaenoriaethau a materion 

sydd angen eu codi ar lefel sirol. 

Cydlynydd y fforwm, 

gweithwyr ieuenctid, 

ysgolion, gwasanaethau 

a chynrychiolwyr pobl 

ifanc. 

3. Cyflwyno i 

Fforwm 

Ieuenctid 

Gwynedd 

Cynrychiolwyr y tair ffrwd yn dod 

ynghyd i drafod materion, herio, 

blaenoriaethu a chytuno beth 

ddylai symud ymlaen. 

Fforwm Ieuenctid 

Gwynedd, pobl ifanc, 

partneriaid, swyddogion 

ac aelodau etholedig ar 

wahoddiad. 

4. Cysylltu â 

llywodraethu 

corfforaethol 

Materion perthnasol yn cael eu 

cyflwyno i dimau rheoli adrannol, 

penaethiaid gwasanaeth, aelodau 

Cabinet, pwyllgorau neu grwpiau 

gweithredu. 

Bwrdd neu Grŵp 

Gweithredu, uwch 

swyddogion, 

gwasanaethau 

perthnasol ac aelodau 

etholedig. 

5. Gweithredu 

neu esbonio 

Gwasanaethau’n ymateb drwy 

weithredu, datblygu opsiynau, 

newid trefniadau, comisiynu gwaith 

pellach neu esbonio pam nad yw 

newid yn bosibl. 

Penaethiaid 

gwasanaeth, rheolwyr, 

swyddogion arweiniol a 

phartneriaid perthnasol. 

6. Adborth a 

dysgu 

Plant a phobl ifanc yn derbyn 

adborth ar effaith eu cyfraniad. 

Mae themâu a dysgu’n cael eu 

defnyddio i gryfhau’r trefniadau. 

Cydlynydd y fforwm, 

gwasanaethau 

perthnasol, aelodau 

etholedig a’r Grŵp 

Gweithredu. 

Rôl Fforwm Ieuenctid Gwynedd 
 

Fforwm Ieuenctid Gwynedd yw’r prif bwynt integreiddio rhwng 

y tair ffrwd gyfranogiad a threfniadau llywodraethu strategol y 

Cyngor. Ei rôl yw dod â lleisiau plant a phobl ifanc at ei gilydd, 

sicrhau bod y lleisiau hynny’n cael eu trafod mewn ffordd 

strwythuredig, a darparu llwybr i’r safbwyntiau hynny gyrraedd 

y bobl sy’n gallu gweithredu arnynt. 

Bydd y Fforwm yn: 

• derbyn materion a blaenoriaethau o’r tair ffrwd: Ysgolion, 

Gwasanaeth Ieuenctid a Gwasanaethau; 

• rhoi cyfle i blant a phobl ifanc godi materion eu hunain yn 

ogystal ag ymateb i faterion y mae’r Cyngor yn eu 

datblygu; 

• trafod themâu sy’n dod o lefelau lleol a rhanbarthol; 

• cytuno pa faterion sydd angen eu trosglwyddo i dimau 

rheoli, pwyllgorau, aelodau Cabinet neu grwpiau 

gweithredu; 

• derbyn diweddariadau ar gamau gweithredu sydd wedi’u 

cytuno; 

• gofyn am eglurder pan nad yw camau gweithredu wedi 

symud ymlaen; 

• rhannu adborth gyda phlant a phobl ifanc ar draws y sir. 

 

Bydd y Fforwm yn gweithredu fel mecanwaith dylanwadu a 

llywodraethu, nid fel corff sy’n cymryd lle penderfyniadau 

statudol y Cyngor. Ei gryfder yw sicrhau bod y penderfyniadau 

hynny yn cael eu llywio gan leisiau plant a phobl ifanc mewn 

ffordd glir, bwrpasol ac atebol. 

Rôl aelodau etholedig 
 

Mae cyfranogiad aelodau etholedig yn rhan hanfodol o’r 

model oherwydd ei fod yn creu cyswllt democrataidd 

uniongyrchol rhwng plant a phobl ifanc a’r rhai sydd â 

chyfrifoldeb dros flaenoriaethau, adnoddau a 

phenderfyniadau strategol y Cyngor. 

Pan fydd aelodau etholedig yn cymryd rhan yn Fforwm 

Ieuenctid Gwynedd, eu rôl yw gwrando, deall, gofyn 

cwestiynau, esbonio prosesau democrataidd, a sicrhau bod 

safbwyntiau plant a phobl ifanc yn cael eu cario i’r mannau 

perthnasol o fewn trefniadau’r Cyngor. 

Disgwylir i aelodau etholedig: 

• fynychu Fforwm Ieuenctid Gwynedd neu gyfarfodydd 

perthnasol ar wahoddiad; 

• wrando’n uniongyrchol ar safbwyntiau plant a phobl ifanc 

heb hidlo’r llais drwy oedolion yn unig; 

• helpu pobl ifanc i ddeall sut mae penderfyniadau 

democrataidd yn cael eu gwneud; 

• sicrhau bod materion a godir gan bobl ifanc yn cael eu 

cyfeirio at y Cabinet, pwyllgorau, craffu neu wasanaethau 

pan fo hynny’n briodol; 

• rhoi adborth i’r Fforwm ar sut mae materion wedi cael eu 

hystyried; 

• gweithredu mewn ffordd anwleidyddol, barchus ac addas 

i bwrpas cyfranogiad plant a phobl ifanc. 

Rôl arweinwyr, rheolwyr a gwasanaethau 
 

Er mwyn i’r model wneud gwahaniaeth, rhaid i bob 

gwasanaeth perthnasol ddeall bod Fforwm Ieuenctid 

Gwynedd yn rhan o’r ffordd y mae’r Cyngor yn gwrando, yn 

cynllunio ac yn gwneud penderfyniadau. Bydd disgwyl i 

wasanaethau dderbyn mewnbwn gan y Fforwm, cyflwyno 

materion i’r Fforwm pan fo barn plant a phobl ifanc yn 

berthnasol, ac ymateb i’r blaenoriaethau a godir. 

Rôl Cyfrifoldebau llywodraethu 

Penaethiaid 

Adran 

Sicrhau bod materion strategol sy’n effeithio ar 

blant a phobl ifanc yn cael eu cyflwyno i’r 

trefniadau cyfranogiad lle bo’n briodol; ymateb 

i themâu sy’n dod o’r Fforwm; sicrhau bod 

camau gweithredu’n cael eu cynnwys mewn 

cynlluniau gwasanaeth neu raglenni gwaith. 

Timau Rheoli 

Adrannol 

Derbyn a thrafod themâu o Fforwm Ieuenctid 

Gwynedd; nodi cyfleoedd i gynnwys pobl ifanc 

cyn penderfyniadau; sicrhau bod 

gwasanaethau’n darparu ymateb clir. 

Rheolwyr 

Gwasanaeth 

Gweithredu ar gamau perthnasol; darparu 

gwybodaeth hygyrch i’r Fforwm; mynychu pan 

fo angen; darparu adborth ar gynnydd. 

Cydlynydd 

Fforwm Ieuenctid 

Cydlynu’r llif rhwng fforymau lleol, rhanbarthol a 

sirol; cynnal cofnodion a chamau gweithredu; 

sicrhau bod adborth yn mynd yn ôl i bobl ifanc; 

cefnogi cynrychiolwyr pobl ifanc. 

Bwrdd neu Grŵp 

Gweithredu 

Monitro bod y trefniadau’n gweithio; sicrhau 

bod materion yn symud i’r mannau penderfynu 

cywir; herio diffyg cynnydd; adolygu themâu, 

presenoldeb, cynrychiolaeth ac effaith. 

Partneriaid Cefnogi plant a phobl ifanc i gyfrannu drwy eu 

gwasanaethau a’u cymunedau; rhannu 

themâu perthnasol; gweithio gyda’r Cyngor ar 

gamau gweithredu pan fo hynny’n briodol. 

Integreiddio â phenderfyniadau corfforaethol 
 

Bydd y Cyngor yn disgwyl i wasanaethau ystyried Llais y 

Plentyn fel rhan o ddatblygu polisïau, cynlluniau, adolygiadau 

gwasanaeth a phenderfyniadau strategol sy’n effeithio ar 

blant a phobl ifanc. Ni ddylai llais plant ymddangos yn hwyr 

yn y broses yn unig. Dylai gael ei ystyried ar y cam lle mae 

opsiynau’n cael eu ffurfio ac wrth werthuso effaith 

penderfyniadau ar ôl eu gweithredu. 

Cam yn y broses 

benderfynu 
Sut dylai Llais y Plentyn gael ei integreiddio 

Cyn datblygu polisi 

neu gynllun 
Ystyried pa blant a phobl ifanc fydd yn cael 

eu heffeithio; penderfynu sut i glywed eu 

barn; defnyddio’r fforymau neu ddulliau 

eraill i gasglu safbwyntiau. 
Wrth lunio opsiynau Defnyddio profiadau a blaenoriaethau 

plant a phobl ifanc i brofi a yw opsiynau’n 

realistig, yn deg ac yn debygol o wneud 

gwahaniaeth. 
Wrth baratoi 

adroddiadau 

penderfynu 

Cynnwys crynodeb clir o sut y cafodd llais 

plant a phobl ifanc ei ystyried, beth 

ddywedwyd, a sut y dylanwadodd hynny ar 

yr argymhelliad. 
Wrth wneud 

penderfyniad 
Sicrhau bod aelodau etholedig a 

swyddogion yn gweld tystiolaeth berthnasol 

o lais plant a phobl ifanc ochr yn ochr â 

thystiolaeth ariannol, gyfreithiol, risg a 

pherfformiad. 
Ar ôl penderfyniad Darparu adborth i blant a phobl ifanc ar y 

penderfyniad, yr effaith a gafodd eu 

cyfraniad, a’r rhesymau os nad oedd modd 

gweithredu ar eu safbwyntiau. 

Llwybrau cyfeirio ac uwchgyfeirio 

 

Dylai’r trefniadau fod yn ddigon clir i sicrhau bod materion yn 

mynd i’r lle cywir. Nid yw pob mater angen mynd i’r Cabinet 

neu bwyllgor; gall rhai gael eu datrys yn lleol neu drwy 

wasanaeth. Fodd bynnag, pan fo mater yn strategol, yn 

drawsadrannol neu’n ymwneud â hawliau plant yn ehangach, 

dylai fod llwybr clir i’w uwchgyfeirio. 

Math o fater Llwybr ymateb disgwyliedig 
Mater lleol neu 

weithredol 
Gwasanaeth, ysgol, grŵp lleol neu reolwr 

perthnasol yn ymateb ac yn darparu 

adborth i’r bobl ifanc dan sylw. 
Mater rhanbarthol 

neu batrwm sy’n codi 

mewn sawl ardal 

Fforwm rhanbarthol yn ei drafod; os oes 

angen, caiff ei gyflwyno i Fforwm Ieuenctid 

Gwynedd neu i’r gwasanaeth perthnasol. 
Mater sirol neu 

strategol 
Fforwm Ieuenctid Gwynedd yn ei 

flaenoriaethu; caiff ei gyfeirio i Dîm Rheoli 

Adrannol, Pennaeth Gwasanaeth, aelod 

Cabinet, pwyllgor neu grŵp gweithredu. 
Mater trawsadrannol Bwrdd neu Grŵp Gweithredu yn nodi’r 

gwasanaethau perthnasol ac yn sicrhau bod 

ymateb cydlynol. 
Mater diogelu neu 

risg uniongyrchol 
Dilyn gweithdrefnau diogelu perthnasol ar 

unwaith. Nid yw’r fforwm yn disodli prosesau 

diogelu statudol. 

 

Safonau ymateb, perchnogaeth ac uwchgyfeirio 
 

Bydd pob mater a gyfeirir at wasanaeth neu strwythur 

penderfynu yn cael perchennog penodol, cam nesaf ac 

amserlen ar gyfer diweddariad. Bydd y gwasanaeth yn 

cydnabod y mater, yn egluro’r broses ac yn darparu 

diweddariad hyd yn oed os nad oes penderfyniad terfynol. 

Gall Fforwm Ieuenctid Gwynedd neu’r Cabinet Pobl Ifanc ofyn 

am ddiweddariad pan nad oes cynnydd amlwg. Bydd 

materion trawsadrannol yn cael eu dyrannu i arweinydd 

cydlynu sy’n gyfrifol am sicrhau un ymateb corfforaethol. 

 

Cyswllt uniongyrchol â phenderfynwyr 

Bydd sesiynau rheolaidd yn galluogi pobl ifanc i gyflwyno 

blaenoriaethau a chwestiynau’n uniongyrchol i uwch 

swyddogion ac aelodau etholedig. Bydd cofnod o’r ymateb, 

y camau gweithredu a’r adborth yn cael ei rannu mewn 

fformat hygyrch. 

 

Adolygu’r model gyda phobl ifanc 

Bydd pobl ifanc yn cyfrannu at adolygu effeithiolrwydd y 

trefniadau llywodraethu, gan gynnwys pa mor hawdd yw codi 

mater, a yw’r mater yn cyrraedd y person cywir, ansawdd yr 

adborth a’r dystiolaeth o newid. 

Cofnodi, adrodd ac adborth 
 

Er mwyn sicrhau atebolrwydd, bydd angen cofnod clir o’r hyn 

a godwyd, beth oedd yr ymateb, pwy sy’n gyfrifol am gamau 

gweithredu, a sut y cafodd adborth ei roi i blant a phobl ifanc. 

Dylai cofnodi fod yn ddigonol i ddangos effaith, ond heb greu 

proses fiwrocrataidd sy’n tanseilio cyfranogiad naturiol. 

Dylid cadw tystiolaeth o: 

• faterion a godwyd gan blant a phobl ifanc; 

• pa ffrwd neu ranbarth y daeth y mater ohono; 

• pa wasanaeth, aelod neu grŵp gafodd y mater i’w 

ystyried; 

• pa gamau gweithredu gafodd eu cytuno; 

• pwy sy’n gyfrifol a pha amserlen sydd wedi’i nodi; 

• pa adborth a roddwyd i blant a phobl ifanc; 

• unrhyw enghreifftiau o newid, dysgu neu benderfyniad a 

gafodd ei ddylanwadu gan lais plant. 

 

Bydd yr wybodaeth hon yn gallu bwydo i adroddiadau 

cynnydd, trefniadau hunanwerthuso, adroddiadau i 

bwyllgorau neu ddiweddariadau i blant a phobl ifanc. Dylai’r 

Cyngor ddefnyddio dull clir megis “Dywedoch chi - 

Gwnaethom ni - Beth newidiodd” lle bo hynny’n briodol. 

 
 

Beth ddylem ei weld mewn trefniadau 

llywodraethu effeithiol? 
 

• Mae’r tair ffrwd gyfranogiad yn cysylltu’n glir â Fforwm 

Ieuenctid Gwynedd. 

• Mae cynrychiolaeth o Arfon, Dwyfor a Meirionnydd, ac o 

ystod o brofiadau plant a phobl ifanc. 

• Mae plant a phobl ifanc yn gallu codi materion eu hunain, 

nid ymateb i agenda oedolion yn unig. 

• Mae aelodau etholedig ac uwch swyddogion yn 

gwrando’n uniongyrchol ar bobl ifanc lle bo hynny’n 

briodol. 

• Mae materion o’r Fforwm yn cael eu trafod gan y 

gwasanaethau neu’r strwythurau penderfynu perthnasol. 

• Mae adroddiadau penderfynu perthnasol yn nodi sut mae 

llais plant a phobl ifanc wedi cael ei ystyried. 

• Mae camau gweithredu’n cael eu monitro ac nid yn cael 

eu gadael heb berchennog. 

• Mae plant a phobl ifanc yn cael adborth amserol ac addas 

ar effaith eu cyfraniad. 

• Mae’r model yn arwain at well penderfyniadau, gwell 

cyfathrebu a mwy o ymddiriedaeth rhwng pobl ifanc a’r 

Cyngor. 

Cwestiynau sicrwydd i arweinwyr a 

llywodraethwyr corfforaethol 
 

• A yw’r materion sy’n cael eu trafod gan Fforwm Ieuenctid 

Gwynedd yn cyrraedd y bobl sydd â’r grym i weithredu? 

• A oes tystiolaeth bod aelodau etholedig a swyddogion 

wedi gwrando ar blant a phobl ifanc cyn gwneud 

penderfyniadau perthnasol? 

• A yw gwasanaethau’n defnyddio’r Fforwm i brofi syniadau 

cyn datblygu polisi neu newid darpariaeth? 

• A oes llwybr clir rhwng fforymau lleol, fforymau rhanbarthol, 

y Fforwm Sirol a threfniadau penderfynu’r Cyngor? 

• A oes cofnod o gamau gweithredu, cyfrifoldebau ac 

adborth? 

• A yw lleisiau plant a phobl ifanc sydd mewn perygl o gael 

eu tangynrychioli yn cyrraedd y strwythurau strategol? 

• A yw’r Cyngor yn gallu dangos enghreifftiau o 

benderfyniadau neu flaenoriaethau a gafodd eu 

dylanwadu gan y model hwn? 

• A yw plant a phobl ifanc yn gallu gweld bod eu cyfraniad 

wedi gwneud gwahaniaeth? 

 

 
 

 

Crynodeb 
 

Mae’r atodiad hwn yn cadarnhau mai rôl Fforwm Ieuenctid 

Gwynedd yw gweithredu fel pont rhwng lleisiau plant a phobl 

ifanc a threfniadau llywodraethu strategol Cyngor Gwynedd. 

Mae’r tair ffrwd gyfranogiad yn sicrhau bod llais plant a phobl 

ifanc yn cael ei gasglu o wahanol gyd-destunau; mae’r 

Fforwm yn sicrhau bod y lleisiau hynny’n cael eu trafod a’u 

blaenoriaethu; ac mae’r cysylltiad ag aelodau etholedig, 

timau rheoli, gwasanaethau a phwyllgorau yn sicrhau bod y 

lleisiau hynny’n gallu dylanwadu ar benderfyniadau. 

Y prawf o lwyddiant yw bod Llais y Plentyn yn rhan arferol o’r 

ffordd y mae’r Cyngor yn meddwl, yn cynllunio ac yn 

penderfynu: o’r lleol i’r strategol, ac o wrando i weithredu ac 

adborth. 

